
NVE sitt svar på konkret førespurnad - Reguleringsplan Eikedalen 

hyttegrend - Vurdering av skredfarerapport - Samnanger kommune 

Vi syner til brev datert 15.04.2019. Saka gjeld reguleringsplan for Eikedalen hyttegrend. De syner til vår 

generelle tilbakemelding til planframlegget i samband med offentleg ettersyn, og ber no om vår hjelp til 

å vurdere skredfarerapporten som er utarbeidd til planen. 

Det er viktig for oss å presisere at NVE ikkje gjennomfører nokon 3. partskontroll og/eller kontroll av 

konklusjonane i rapporten. Vi kan likevel sjå etter om skredfarevurderinga gir svar på dei spørsmåla ein 

treng svar på for å utarbeide reguleringsplanen, og om kunnskapen er teken omsyn til i planen på ein 

god måte. 

Rapporten er utarbeidd av Cowi og datert 03.09.2013. Det er gjennomført sidemannskontroll. 

Vurderinga omfattar etter det vi kan sjå alle skredtypar i bratt terreng 

Skredfarevurderinga er grov. Til dømes er det ikkje definert kvar steinsprang utgjer skredfare slik at 

Byggteknisk forskrift (TEK17) sine krav ikkje er stetta. Når det gjeld snøskred så står det i rapporten at 

planområdet er sikkert i høve til snøskred med sannsyn 1/1000, men at dette gjeld når skogen i 

lausneområde ikkje er fjerna. Dersom skogen vert fjerna vil aktsemdsona til NGI for snø- og steinskred 

gjelde står det vidare.  

Figur 13 representerer i følgje rapporten faresonekart i dagens situasjon, dvs. at skog er ein føresetnad 

for faresonegrensene. Vi kan ikkje sjå at dette samsvarar med det som står i vurderinga om snøskred.  

I plankartet ser det ut som om figur 13 er nytta til å avgrense den store omsynssona i nord. Det betyr i så 

fall at hogst i den skogen som er viktig å behalde kan medføre at tryggleiken ikkje vert oppretthalden 

over tid. Skogen som er ein føresetnad for tryggleiken bør kartfestast. Samnanger bør så gjere grep i 

planen for å sikre at skogen sin skredførebyggande effekt vert oppretthalden. 

I skredfarevurderinga står det at det er to større og fleire mindre bekker som renn i området. Det er rekna 

med at sannsynet for at flaum- eller snøsørpeskred kan gå ut over breiddene til desse bekkene er større 

enn 1/1000. Det vert rådd til ei omsynssone på 10 meter til kvar side av dei to større bekkene og 5 meter 

til kvar side for dei mindre bekkene. Bekkene er kartfesta, men faresonene langs dei mindre bekkene er 

ikkje kartfesta i Cowi sin rapport. Vi finn omsynssoner i plankartet. Etter det vi kan sjå er det ikkje lagt 

opp til bygging av fritidsbustader innanfor omsynssonene. Omsynssonene er markert i plankartet som 

H320 Flaumfare. Då det her er tale om skredfare må kode H310 Ras- og skredfare nyttast.  

Vegar og stiar kryssar desse skredlaupa langs bekkene. Slike hinder på tvers av skredlaup kan endre 

skreda sine baner og i verste fall leie skreda inn på areal som no vert rekna som trygge. De bør sjå på om 

det er mogeleg å redusere tal kryssingar. De bør og sette krav i føresegnene om at vegar og stiar som 

kryssar skredlaupa ikkje må hindre skredmassar. Dette handlar både om kapasitet på bruer og kulvertar, 

og om utforming. I føresegnene bør det settast krav om fagkyndig dokumentasjon på at kryssingane 

ikkje får dei uheldige konsekvensane.  

 

Med helsing 

 

Brigt Samdal 

regionsjef 

Toralf Otnes 

senioringeniør 

 

Dokumentet vert sendt utan underskrift. Det er godkjent etter interne rutinar. 

